
Irakasgai berria, eztabaida zaharra 

Espainiako Gobernuak Hiritarrentzako Heziketa ezarriko du hezkuntzako lege berriaren bidez 

Jose Mari Pastor - Donostia 

Ikasleei balioak irakatsi behar zaizkie eskolan? Zeintzuk? Nola? Galdera horiek egiten ari dira Bizkaiko, Arabako, Gipuzkoako eta Nafarroako hezkuntza arduradunak eta eragileak datorren urtetik aurrera LOE Hezkuntzako Lege Organikoaren bidez ezartzen hasiko diren berrikuntzak direla eta. 

Espainiako Gobernuak abiarazitako erreformaren barruan irakasgai berri bat izango da programan: Hiritarrentzako Heziketa. Irakasgaia hiru ataletan banatuko da: Banakoak eta Harreman Pertsona artekoak eta Sozialak, Komunitatean Bizitzea eta, azkenik, Gizartean Bizitzea. Azken atal horrek elkarbizitzarako oinarriak landu nahi ditu. Arau horiek Espainiako Konstituzioan zehaztuta daude. Arlo horretan Espainiako Armadaren rola ere nabarmenduko dute atzerrian egiten ari den «bake misioak» aipatuz. 

Nafarroako Gobernuaren arabera, erreforma ekarriko duen dekretua ez da oraindik argitaratu. Hori dela-eta, goiz da gaiari heltzeko. Luis Campoy Hezkuntza sailburuaren aholkulari Jaime Tancok adierazi duenez, orain arte agertu den guztia «prentsaren bidez» jakin da. «Araua onartu eta gero, gure asmoa hauxe da: arau hori betetzea eta gure errealitatera egokitzea». 

Balioen gaia jorratzen ari direla adierazi du Tancok. «Gu hemen gaia zehar-lerroetan jorratzen ari gara, garrantzia ematen diegu balioei». Arlo hori zehar-lerroen bidez edo irakasgai bat erabiliz lan daiteke. «Hala ere, uste dugu aukera biak ez direla kontrajarriak». 

Irakasgaian Espainiako Konstituzioaren balioak ematea doktrinatzea izan daiteke? «Gu doktrinatzearen kontra gaude, irakasgai horretan edo beste batean. Bestalde, katedra askatasuna errespetatu egin behar da, beti ere irakasgaiaren helburuak eta curriculuma betetzen bada». 

BALIO EZTABAIDAGARRIAK. EHIGE Euskal Herriko Ikasleen Gurasoen Elkarteko lehendakari Ana Eizagirrek Europako curriculumaren barruan kokatu du erreforma. Horrek ekarriko duen irakasgai berria testuinguru horretan ulertu behar da. «Hiritartasuna ez da klase bat emanez lortzen, baina kontzeptua ondo iruditzen zaigu, gizartean bizitzeko modu bat ikasi behar delako». 

Balioen zuzentasuna eztabaidagarria izan daiteke. «Esate baterako, denok dakigu zein diren edozein estatuk armadaren inguruan dituen iritziak. Baina ezin da esan hori benetako balioa denik. Pertsona guztiok balioak ditugu, eta desberdinak dira, eta halako gai bat planteatzen bada, aukera egon behar da armada behar den edo ez eztabaidatzeko. Bestela ez da eztabaida demokratikoa izango». Horretan irakaslearen rola garrantzitsua izan daiteke. «Irakasleak, azken batean, askatasuna izan behar du gaiak emateko. Ikasleek eta familiek pentsatzen duguna esateko askatasuna dugu. Hori errespetatzen bada, ondo. Hori inposatuko balitz, guk ez genuke inposaketarik onartuko». 

EILAS sindikatuko hezkuntza arloko arduradun Pedro Macho antzera mintzatu da. «Kontu hori dela-eta, gu oso kritiko azaldu gara beti hasieratik. Planteamendu orokor batetik abiatuta, uste dut hezkuntzaren hainbat arazo ez direla asignatura berri batekin konpontzen». Zehar-lerroen bidez egokiagoa izan daitekeela uste du: «Balioen hezkuntza ikastetxeetako eguneroko bizitzan egon behar da, hor islatu beharko litzateke». Gainera, irakasgaia ez zaio guztiz berria iruditzen: «Nik gogoan daukat oraindik Francoren garaiko eskoletan halako asignatura bat bazegoela, balioak-eta irakasteko». 

Xabier Exposito ELA sindikatuaren hezkuntza arlokoa kritiko agertu da. «Balioak eta urteetan eta urteetan esan izan denean zehar-lerroen bitartez landu behar direla, orain bereziki horrela planteatzea nahiko deigarria da. Hautsi egiten du aurreko korrontea». 

«Gero, bigarren zati bat ere badago irakasgai horri dagokionez: zer leku eta zer tarte uzten zaien hemengo hezkuntza arduradunei. Seguruenik, zehar-lerroen bidez edo irakasgai berezitu bezala, balio horiek berezkoak behar dute gure hezkuntza sisteman. Eta benetako gakoa hor dago. Oinarrizko legea den neurrian saihestezina izango zaigu eta, noski, hori ez zait gehiegi gustatzen». 

«LEGE ATZERRITARRA». LABen arabera, LOE «lege atzerritarra» da. Ondorioz, sindikatua ez dator bat Espainiako Konstituzioaren balioak Euskal Herriko ikastetxeetan irakastearekin. Jon Urrusolo hezkuntza arduradunak azaldu du hori: «Konstituzio horrek dituen elementuak direla-eta, sindikatuak alde askotatik ezezkoa esan dio eta erabateko ezezkoa ematen dio haren balioak irakasteari». 

Urrusolok ez du beharrezkotzat jotzen Hiritarrentzako Heziketa irakasgaia. «Hori hasieratik ikasketak amaitu arte landu behar da eta guk zehar-lerro bezala planteatzen dugu. Horretarako langileria ongi prestaturik egon behar da, etengabeko prestakuntzan». 

